
REPUBLIKA E SHQIPËRISË 
KËSHILLI BASHKIAK TIRANË 

 
V E N D I M 

 
Nr. 26, datë 28.12. 2011 

 

PËR 

“DISA NDRYSHIME NË VENDIMIN E KËSHILLIT BASHKIAK NR. 3, DATË 

05.02.2007 “PËR SISTEMIN E TAKSAVE DHE TARIFAVE VENDORE NË QYTETIN   

       E TIRANËS (i ndryshuar), SI DHE CAKTIMIN SI AGJENT TATIMOR TË   

UJËSJELLËS-KANALIZIME SHA.” 

 

Në mbështetje të nenit 8, pika 1/III “b”, nenit 16, pika 4, nenit 32, shkronja “f” të ligjit 

nr.8652, datë 31.07.2000, për “Organizimin dhe funksionimin e qeverisjes vendore” (i 

ndryshuar); nenit 5 shkronja “ç”/ii të ligjit nr.9632, datë 30.10.2006 “Për sistemin e taksave 

vendore” (i ndryshuar); nenit 128, të ligjit nr.8485, datë 12.05.1999 “Kodi i procedurave 

administrative të Republikës së Shqipërisë (i ndryshuar) dhe vendimit të Këshillit Bashkiak 

nr.3, datë 05.02.2007 “Për sistemin e taksave dhe tarifave vendore në qytetin e Tiranës”, (i 

ndryshuar); pas shqyrtimit të relacionit të përgatitur nga Drejtoria e Planifikimit Strategjik dhe 

Drejtoria e Përgjithshme e Taksave dhe Tarifave Vendore, me propozim të Kryetarit të 

Bashkisë Tiranë, Këshilli Bashkiak, 

V E N D O S I: 

 

1. Në vendimin nr. 3, datë 05.02.2007 “Për sistemin e Taksave dhe Tarifave Vendore në 

Qytetin e Tiranës”, (i ndryshuar), bëhen këto ndryshime: 

 

I. Në pikën 1. nënndarja “Tarifat Vendore” të vendimit të Këshillit Bashkiak nr.3, shkronja 

“b” Tarifa e Pastrimit dhe Largimit te Mbeturinave, mënyra e pagesës për kategorinë 

“Familjarë”, ndryshon si më poshtë: 

 

Paragrafi i dytë zëvendësohet me:  

 

“Për kategorinë I “Familjarët” detyrimi paguhet në 12 këste të barabarta, për çdo muaj 

përkatësisht në shumën 417 lekë për çdo familje. Ky detyrim do të evidentohet në faturën e 

konsumit të ujit. Likuidimi i kësaj pagese do të kryhet njëkohësisht me pagesën e konsumit të 

ujit”. 

 

Lehtësirat 

 

Kategoritë e përjashtuar nga pagesa e tarifës së pastrimit, ku përfshihen pensionistët, 

veteranët, invalidët e punës e luftës, përfituesit e ndihmës ekonomike, të verbërit dhe të 

sëmuret tetraplegjik e paraplegjik, për të mundësuar këtë përjashtim, duhet të dorëzojnë pranë 

zyrave të agjentit tatimor dëshminë e gjendjes së tyre dhe konkretisht: 

- Dokumentin që vërteton kushtin që të jenë kryefamiljarë dhe pa persona të tjerë 

madhorë përveç bashkëshortit ose bashkëshortes, në certifikatën familjare. 

- Librezën e veteranit ose invalidit të luftës, statusin e invalidit të punës e të luftës, 

statusin e të verbërit, të sëmurëve paraplegjik e tetraplegjik, librezën e pensionit dhe 

vërtetimin nga Njësia Bashkiake për përfituesit e ndihmës ekonomike. 

 

Paragrafi i fundit “Agjenti i ngarkuar për mbledhjen e tarifës .......”, ndryshon si më poshtë: 

 

Agjenti i ngarkuar për mbledhjen e tarifës së pastrimit dhe largimit të mbeturinave për 

kategorinë “Familjarë” është Ujësjellës Kanalizime Sha, duke përfituar 5% të shumës së 

arkëtuar, ndërsa për të gjithë subjektet e tjera (shtetërore dhe private) strukturë e ngarkuar 

është Drejtoria e Përgjithshme e Taksave dhe Tarifave Vendore. 

 

2. Në zbatim të pikës 1 të këtij vendimi, të përgatitet dhe të nënshkruhet akt – marrëveshje 

me agjentin tatimor të përcaktuar në këtë vendim. 

 

3. Ngarkohet Drejtoria Juridike, Drejtoria e Planifikimit Strategjik, dhe Drejtoria e 

Përgjithshme e Taksave dhe Tarifave Vendore, për zbatimin e këtij vendimi. 

 

4. Ky vendim hyn në fuqi 10 (dhjetë) ditë pas shpalljes. 

 

 

 

 

K R Y E T A R I 

 

Niazi KOSOVRASTI 

 

 

 

 

 

 

 

 

 

 

 

 

  

 

 
 

 
 

 
 

 
 

 

 
 


